Kluben txapelketa nazionaleko final laurdenen hasiera Amezketan 

Aurrera-Saiaz eta Irurtzun aurrez aurre

AURRERA-SAIAZ – IRURTZUN

Eguna: 19, larunbata

Ordua: 16:30

Tokia: Larrunarri pilotalekuan, Amezketa

Eskuz esku  4 terdian:

Eneko Labaka  -  Ongay

Eskuz esku frontoi osoan:

Urretabizkaia – Armendariz

Binaka: 

Arratibel-Telletxea / Ezkurdia-Mariezkurrena

Datorren larunbatean, hilak 19, arratsaldeko 16:30etan, final laurdenetako faseari ekingo diogu Euskal Herriko Kluben II. Txapelketa nazionalean. Bertan, Aurrera-Saiaz eta Irurtzunen arteko 3 partidu izango dira. Bi taldeek ere kanporaketari aurre egiteko moduko pilotari zerrenda onak dituzte. Azaroaren 19tik datorren txapelketa guztian egin den moduan, 3 partidu jokatuko dira kategoria absolutuan. Lehen partiduan, 4 terdian, Eneko Labaka Aurrera-Saiazetik eta Ongay Irurtzundik ariko dira. 

Zihur gaude bi gazte hauek eskainiko duten partiduak gerturatutakoen artean zer esana izango duela. Biek ere gaitasun asko dute, aurkariari aurre egin eta irabaztea zail jartzeko. 4 terdi barruan mugitzen espezialistak dira biak eta ederki mugitzen dira distantzia honetan. Eneko Labakak azken urtean izandako kalitatezko jauziak benetan aipamena merezi du. Langile nekaezina da eta kantxa barruan duen guztia ematen du beti. Botean jokatzea gustatzen zaio, eta bi eskuekin egindako dejada milimetriko arriskutsuak egiten aparta da. Aireko jokuari ere eusten daki eta tanto asko lortzen ditu partiduoro gantxo eta txokoan utzitakoekin. Amezketatik gertu dagoen Albizturkoa izanik, jarraitzaile asko etorriko direlakoan gaude. Aurrez aurre, aurkari zaila izango du. Ongayek dagoeneko pilotaz jakin beharreko guztia badaki. Pilotari izugarrizko abiadura sartzen dio. Bere gantxoak ia harrapaezinak dira eta ejekuzio bikaineko jokaldi asko ditu beregan. Lan asko ematen du beti kantxan eta irabaztea zail bihurtzen du. Biko ederra, larunbat arratsaldeko ikustaldia hasteko. 

Arratsaldeko bigarren partidua frontoi osoan jokatuko den eskuz eskukoa izango da, Urretabizkaia eta Armendariz izango direlarik klubek zehaztutako pilotariak. Kirol honen zaleek ezin dute galdu partidu hau.  Biek ere borroka ederra eskaintzeko osagaiak dituzte. Urretabizkaiak golpe indartsua du, aurkaria frontisetik hurrun mantenduz eta beraz, tantoa egiteko zailtasunak emanez. Airez zein sotamano eta besagaineko bere defentsa azpimarragarria dela esan behar da. Tantoak amaitzen asmatzen badu, bere arratsaldea izan daiteke. Seguru bere Ikaztegietako jarraitzaileek indarra emango diotela horretan saiatzeko. Bere aurkaria, modalitate honetan txapeldun handia da. Armendarizi eskuz esku irabaztea lar zaila den kontua da.Eskuin kolpe bikaina  du eta airez egindako defentsa aurkariarentzat ezinezko bihurtzen du. Maisutasunez amaitzen ditu tantoak. Fisikoki egoera onean dago eta partidu guztian zehar markatzen duen erritmoa jarraitzea zaila izaten da. Galdu ezinezko beste partidu eder bat. 

Bikoteka jokatuko den hirugarren partiduarekin amaituko da larunbateko pilota jaialdia. Tolosako Aurrera-Saiazetik, Arratibel eta Telletxea ariko dira eta Irurtzungo ordezkaritzan, Ezkurdia eta Mariezkurrenak jokatuko dute. Bi bikoteak ere, edozein txapelketako finaletan aritzeko modukoak. Aurrera-Saiazeko bikotea bi atzelarik osatuta badago ere, Arratibeli aurreko kuadroetan nahastea gustatzen zaio eta bere jokua beste edozein aurreralirena bezain ona da. Bere atzelaria, Albizturko Telletxea, bere kategoriako onenetarikoa da. Egoera fisiko onean aurkitzen da eta bi eskuetan pelota urrunera eramateko kolpe ona dauka. Lan asko ematen du, eta bera dominatzea lan zaila izaten da. Irurtzungo bikotea sendoa da. Mattin Ezkurdia, Arbizuko aurrelariak jokuari erritmo altua ezartzen dio. Bi eskuetan kolpe handia du eta anguloak bilatzea gustatzen zaio aurkariari pilota harrapatzea zailduz. Bere bikote Mariezkurrena atzelariak oso urruti jartzen du pilota bere palanka bikaina probestuz.  Pilota aurkarietako aurrelariaren eskuetatik urrun jartzen du.  Partidu handia, ezin aurreikusi daitekeen emaitzarekin. Honek itxiko du larunbat arratsaldeko jaialdia, final laurdenetako lehen partiduak izango direnekin. Ikusle asko gerturatzea espero dugu 3 partidu eder izango baitira. Jaialdia arratsaldeko 16:30etan hasiko da.

